
Annotatsiya: Ushbu maqolada hozirgi kunda o‘smirlarning ota-onalari bilan 
vujudga kelayotgan kelishmovchiliklarning ijtimoiy-psixologik omillari va uni hal 
etish borasidagi qarashlar yoritilgan . 

Kalit so‘z: O‘smir, ideal men, depressiya, nizoli vaziyat, muloqot. 
 
Bugungi kunda dunyo aholisining 30% dan ko‘prog‘i yoshlar bo‘lsa, ushbu 

foizning ko‘p qismini 10-14 yoshli o‘smirlar tashkil qiladi. Shunday ekan, 
O‘smirlar xulq-atvori va psixologik xususiyatlari haqida yetarlicha ma’lumotga 
ega bo‘lish va uni amaliyotda qo‘llash tarbiya borasidagi eng muhim jihat 
hisoblanadi. O‘smirlik davri E.G‘.G‘oziyev bo‘yicha10-11yoshdan 14-15 
yoshgacha bo‘lgan davrlarni o‘z ichiga oladi. O‘smirlik bolalikdan kattalikka 
o‘tish davri bo‘lib fiziologik va psixologik jihatdan  o‘ziga xos xususiyatlar bilan 
xarakterlanadi. Bu bosqichda bolalarning jismoniy va psixik taraqqiyoti tezlashadi, 
hayotdagi turli narsalarga qiziqishi, yangiliklarga intilishi ortadi, xarakteri 
shakllanadi, ma’naviy dunyosi boyiydi va shu bilan birgalikda ziddiyatlar avj 
oladi.           
 O‘smirlik balog‘atga yetish davri bo‘lib,  unda yangi hislar, chigal masalalar 
paydo bo‘lishi bilan ham xarakterlanadi va bu yoshdagi o‘smir rivojlanishida  
keskin o‘zgarishlar ro‘y bera boshlaydi. Masalan, o‘smirlarda men kata insonman-
mi yoki kichik? degan savol paydo bo‘ladi va bu savol ularda ichki qarama-
qarshiliklarni yuzaga keltiradi. Buni biz bolalarning kattalarga bergan savollari va 
bildirgan e’tirozlarida ham ko‘rishimiz mumkin. Misol uchun, mas’uliyatli 
vazifalar haqida gap ketganda, o‘smirning ota-onasi va yaqinlari tomonidan  “sen 
endi katta bo‘lding deyiladi-yu, o‘zlari erkin qaror qabul qilishga kelganda “sen 
hali kichiksan” deyiladi. O‘smirning ota-onasi bilan yuzaga keladigan 
ziddiyatlarning asli sababi ham ayni mana shundan kelib chiqadi.   
 Shuning uchun hozirgi kunda o‘smirlarning ota-onasi o‘rtasidagi 
kelishmovchiliklarni ko‘payib, kundan-kunga dolzarb mavzuga aylanib bormoqda. 
O‘smirlarning ota-onasi bilan o‘zaro munosabatlarni o‘rnatishning zaruriy 
shartlari: kattalarning  ular bilan hamkorlik sohalarini kengaytirish ya’ni birgalikda 
suhbatlashish, o‘zaro yordam va ishonch tuyg‘ularini yaratish lozimdir. 
O‘smirlarning xulq-atvori va psixologik holatiga oiladagi muhit va atrofdagi 
tengdoshlari katta ta’sir ko‘rsatadi. Oilada farzand tug‘ilgandan  boshlab  ta’lim va 

tarbiyani ota-onasidan oladi, ota-ona ular uchun  ko‘zgu rolini bajaradi.   
 Assotsiativ psixologiyaning asoschisi Jon Lokk o‘zining tadqiqotlarida  
inson qalbini toza doskaga o‘xshatadi , bu doskaga  nima  yozish insonning o‘ziga 
bog‘liqligini aytadi. Shunday ekan bolalarni ham yaxshi yoki yomon  tarbiyalash 
ota-onalarga bog‘liq mas’uliyatli vazifadir. Hech qaysi ota-ona farzandining 
yomon xulqli bo‘lishini xohlamaydi, biroq ota-ona farzandiga tanbeh bersa, nasihat 
qilsa, ularni koyisa , “farzandim meni yomon ko‘rib qoladi”  degan fikr bo‘ladi, 
lekin ota-onadan tanbeh eshitgan bola, ota-onasini emas, balki o‘zini yomon ko‘rib 
qoladi. Natijada o‘zining “ideal men”ini yo‘qotib qo‘yadi, ota-onasi bilan 
o‘rtalarida kelishmovchiliklar kelib chiqadi, oqibatda  ularda “ota-onam meni 
tushunmaydi” degan fikr paydo bo‘ladi. Va ular o‘zlarini “tushunadigan  
inson”larni tashqi muhitdan qidira boshlaydi, lekin bunday holatlarda ota-ona 
farzandini tushunadigan do‘st o‘zlari ekanliklarini, farzandlarini yaxshi 
ko‘rishlarini, nima bo‘lishidan qat’iy nazar uni qo‘llab quvvatlashlarini 
farzandlariga aytishi bu kabi vaziyatlarda  ayniqsa muhimdir.  Aksincha ota-onalar 
farzandining o‘zligini anglashga yordam berishlari, muommolariga birgalikda 
yechim topishlari kerak. Chunki oila o‘smir hayotida muhim hal qiluvchi rol 
o‘ynaydi. Z.Freyd klassik psixoanalizda ota-onalarning bolalarining aqliy 
rivojlanishiga ta’siri markaziy o‘rinni egallashini aytgan ya’ni, ota-onalarning 
bolaga g‘amxo‘rlik  qilishi haqidagi odatiy kundalik tashvishlari sezilarli 
psixologik ta’sir ko‘rsatadi.         
 O‘smirlar xulq-atvoridagi moslasha olmaslik muommosi natijasida, 
o‘smirlarning umum qabul qilingan ijtimoiy va ma’naviy, axloqiy me’yorlarni tan 
olmasligi va xulq-atvor buzilishi kuzatiladi. Bunday o‘smirlarning psixologik 
rivojlanishida ham o‘zgarishlar ro‘y berishi sir emas. Shu boisdan ular  xulq –
atvori  buzilishining oldini olishda  asosiy o‘rinda turuvchi - oilaviy tarbiya 
muhitiga e’tibor berish lozim. Ota-ona farzandlari bilan ularning yosh 
xususiyatlarini inobatga olgan holda, ko‘proq muloqat qilishi, ularni 
qiziqtirayotgan voqea- hodisalar  to‘g‘risida suhbatlashishlari tavsiya 
etiladi.Oilaviy tarbiyada yetakchi profilaktik vazifa sifatida qiziqishlarni erta 
aniqlash va uni  rivojlantirishga qaratilgan bo‘ladi.      
 O‘smirlik yosh davrining muhim va dolzarb mavzu ekanligi hamda bu yosh 
davrining psixologik xususiyatlariga va o‘zgarishlariga jamiyatning har bir a’zosi 
bee’tibor bo‘lmasligini aytib o‘tish ham o‘rinlidir. O‘smir tarbiyasiga oilada ota-
ona va yaqinlari ta’lim muassasasida bo‘lsa barcha pedagoglar birdek mas’uldir. 

 Xulosa o‘rnida oilada ota-onalar quyidagilarga e’tibor berishlari maqsadga 
muvofiq: 

-O‘smir yoshidagi farzandlariga  e’tiborli bo‘lish; 
- O‘smir bo‘sh vaqtini mazmunli tashkil qilishni nazorat qilib borishi; 
- O‘smirning qiziqishlariga qo‘llab-quvvatlash: 
- Do‘stona muloqotni yo‘lga qo‘yish. 
O‘smirlik davridagi o‘g‘il-qizlarga uzundan-uzoq va zerikarli nasihatlar 

berish befoyda, aksincha ularni mustaqil fikrlashga undovchi savollar berib, 

ma’lum vaziyatlarni o‘smirning o‘zi  to‘g‘ri tushunishiga imkon yaratish lozim. 
Ota-onalarning farzandlari bilan birgalikda vaqt o‘tkazishi va u bilan suhbatlash bu 
yosh davrdagi inqirozni yengisgda juda muhimdir. 

